
Versos

Para os amigos de Cedofeita vai esta escolla de poemas e as ilustracións do pintor Luis Viñas,
que honran o catastro das palabras nesa viaxe luminosa que soñei: versos arrincados coma raíz
do río e do mar nosos, se aló da nabeira antiga, cando a forza da verdura e dos invernos, do
leito da Galicia interior, arestora terra abandonada, en deserción. Aqui volos entrego, a vós que
amades a Lingua, a Xente e a Paisaxe, e os oficios todos de vivir.

Xosé Vázquez Pintor. Setembro de 2002

PULSA AQUÍ PARA LER OS POEMAS

(Nota: estes poemas pertencen á obra Banzados)



VEÑEN os arroaces fermoseando a ría,

señores do alemparte tan amigos do xogo

que a navegación con eles é unha maruxe

no oficio do soño que debeu presidir o alto

océano nas horas do designio e as ventadas.

Aínda chegan onda nós vestidos de azul lamia

a sobornar as lindes dos climas e as ausencias,

na benvida aos ollos do home mar que nunca dorme



sono profundo a pé de nave: vellos os dous

na mornura da borraxa e o gasto do cigarro

que desfuma o chapapote do pulmón a arder.

PULSA AQUÍ PARA LER O SEGUINTE POEMA



E un amolece nos píos coma o barro branco

e dáse á mau do obrador que nos presenta na eira

para que o sol comece o labor da seca en horas

de aire lento e ceo aberto: tal que adora a arxila.

E despois canta no forno cando a calda e a baixa

alcanzan o fulgor da luz vermella e ese corpo

da terra informe, lombo e cuncha, son valemento

de guarda sobre a casa do amor, con chuvia e frío

do nordés que cisca as bolboretas de cristal

para que o sangue espelle na rosa dos adentros

e haxa un labio a pronunciar a palabra memoria

máis alá da sombra e do chamizo, cando as aves

renuncien na censura do mar contra os alisios

e rebolen para sempre os días da desgracia.



PULSA AQUÍ PARA LER O SEGUINTE POEMA



PERO hai que estar coa risa atenta dos aínda vivos

fronte ás nubes que pasan cheas de ocio, coa carga

predisposta á desmesura, para que o corpo abra

os brazos de alguén coma paraugas de andoriñas.

Cómpren os labios da canción máis vella dos séculos

a recibir o espanto das garzas sobre o río,

a reclamar as horas dos ferreiros na noite

de calda e templa en fabricar llergas de esperanza

que labren o descanso do pé na nosa zoca



de abidueira... e anden as dedas tan certas da casa

coma os niños esperan a volta dos paxaros

pola candeloria de febreiro en luz de frío.

